
上欲從之而左右以爲不便一日召李賢問之賢對曰陛

下此一念天地鬼神寔臨之然臣之愚必須以陵寢享殿

神主皆如奉先殿式庶幾稱　陛下之明孝不然爲虛文

上卽命舉行之

　〈寓困雜設　錢皇后索性孝謹絕無妬忌　英廟北杖每夜哀籲拜天倦則臥地因損一肢哭泣太多復損一〉

　〈日傾宮中之所有佐迎駕之費　英廟在南城每不快后每曲爲慰解復辟之後處　景皇后猶盡禮焉〉

八月禮部奏補試天下舉人命太常少卿兼學士彭時侍

讀學士錢溥爲考試官取吳鉞等二百五十人○致仕少

傅禮部尙書胡濙卒年八十九歲贈太保謚忠安

　〈按濙廉節寡欲自奉澹薄居官敬愼立朝幾六十年爲尙書三十餘年恩榮始終世莫與比然爲人淳謹乏骨〉

　〈骾風節是故罔恤建文之難俛首王振之專至宣德䓪后景泰易儲之誤濮職同宗伯皆脂韋阿順無所匡拂〉

　〈未免畏縮保身之意重云〉

下錦衣指揮僉事袁彬獄尋釋之調南京錦衣衛時都指

揮門達有寵總督官校緝事兼鎮撫問刑權傾中外横恣

羅織人莫敢言惡袁彬質直不阿自計得以進言別是非

于御前者惟李賢與彬二人而已謀排去之乃使邏卒據

摭彬陰私數十事上之　上欲法行不以彬沮諭之曰從

汝拿問只要一个活袁彬還我彬旣下獄拷掠欲置彬死

罪有採漆軍匠楊暄者憤然爲之不平上疏論救言昔者

駕留虜庭獨彬以一校尉保護　聖躬備嘗艱苦今卒然

--

付獄乞御前審錄則死無憾幷條陳達不法二十餘事擊

登聞鼓以進　上令達逮問達逼暄令供李賢士使暄懼

拷死于獄乃佯應諾曰此實李閣老敎我爲之但我言于

此無人證見不若請著多官庭鞫我對衆言之彼無得辭

達信之遂以聞命中官會法司官訊于午門暄大言曰死

則我死何敢妄指他人鬼神昭鑒此實門指揮敎我扳指

也達失色計沮彬遂得從輕調南京

　〈黃瑜曰石亨初欲陷徐有貞得馬士權不屈而免今門達欲陷李賢以楊暄不屈而免世曷嘗無義士哉主使〉

　〈之套今猶襲用之豈成憲然哉賢之不爲有貞特天幸耳吾於二義士有感〉

擢山東按察使王越爲右副都御史廵撫大同時吏部舉

可爲廵撫者　上以其人貌陋諭李賢曰大同廵撫須得

以韓雍人品方稱賢以越對及越至陛見　上復謂賢曰

王越是爽利武軄打扮遂用之

　〈越後進封威寧伯佩印總兵削爵復起總制三邊久膺帥寄與胡虜數十戰多捷〉

李賢爲門達所誣旣白上疏乞休且以知足不辱知止不

殆爲言　上不允曰此細故何用介意

十月濬涇陽鄭白故渠

甲申〈天順八年〉

正月命太監周中於奮武營右少監王亨耀武營太監唐

順練武營右少監林貴奉顯武營太監張溫敢勇營右少

